
寄太素高士

作者：王冕　元

本作品收錄於《列朝詩集/甲前05》

我昔扁舟上邪溪，尋君直過丹田西。

長松月冷啼子規，春風滿地芳草齊。

樓殿玲瓏金碧湧，鐘聲不出松雲重。

老猿掬澗山影亂，翠禽啄露岩花動。

此時相見不作難，握手笑上松花壇。

壇下十萬青琅玕，空陰漠漠常風寒。

我對青山論今古，青山茫茫無一語。

知其與我忘爾汝，石瓢酌我雲根乳。

泠然使我肝膽清，飄裾欲度浮雲輕。

千峰回影陷落日，萬壑欲盡松風聲。

回首溪山忽成別，幾見江梅飛白雪。

洞庭湖上聽夜雨，仲宣樓頭望明月。

煢煢對景傷古情，寸心欲吐書難憑。

何當相晤一抵掌，與君細看真《蘭亭》。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

